
Македонија 
 

Меѓународен извештај за верска слобода за 2005 г. 
Објавен од страна на Бирото за демократија, човекови права и труд 

 
Уставот гарантира слобода на вероисповед, а Владата тоа во практиката генерално го 
почитува.  
 
Општо гледано немаше измени во статусот на почитувањето на верската слобода во 
текот на извештајниот период. Континуираното отсуство на провокации од страна на 
државни и невладини актери, како и континуираните напори на Владата за 
консолидирање на унитарна, мултиетничка држава помогнаа да се зајакне климата на 
генерално почитување на верската слобода. Меѓутоа, законот поставува извесни 
ограничувања во практикувањето на верата со рестрикции при регистрација на 
верски групи и на местата на кои е дозволено практикување на верата. Во текот на 
извештајниот период, вакви рестрикции беа наметнати врз една мала група поврзана 
со Српската православна црква, која не ја признава независноста на Македонската 
православна црква.  
 
Генерално пријателските односи меѓу различните верски заедници придонесоа кон 
верската слобода. Меѓутоа, во месец мај се интензивира спорот меѓу Српската и 
Македонската православна црква, кога Српската православна црква ја отфрли 
легитимноста на Македонската православна црква, а наместо тоа за „единствена 
канонска“ црква во Македонија призна една мала одметната група. Владата, 
генерално поддржана од поголемиот дел на јавноста во Македонија, отворено 
застана на страната на Македонската православна црква во овој спор што сè уште e 
отворен.  
 
Американската влада со македонската Влада дискутира по прашања од областа на 
верската слобода како дел од својата општа политика на промовирање на човековите 
права.  
 
I дел. Верска демографија 
 
Земјата има вкупна површина од 25.333 квадратни километри, со население од нешто 
малку повеќе од 2 милиона жители. Во земјата постојат две главни вероисповеди: 
православната вера и исламот. Номинално, 66% од населението се православни 
христијани, 30% се муслимани, 1% се католици и 3% им припаѓаат на други 
вероисповеди (претежно различни протестантски вероисповеди). Исто така, во 
Скопје постои и мала еврејска заедница. Учеството на јавноста во верскиот живот 
главно е сконцентрирано околу поголемите празници или во случај на венчавка или 
погреб.  
 
Има повеќе странски мисии што се активни и претставуваат широк спектар на 
вероисповеди. Многу од овие мисии во земјата влегуваат по друга основа, често како 

добротворни или медицински мисии. Активни се неколку протестантски 
мисионерски групи и припадници на Јеховините сведоци.  
 
II. дел. Статус на верската слобода 
Правна рамка/курс на делување  
 
Верската слобода е гарантирана со Уставот, а Владата во практиката генерално го 
почитува ова право. Меѓутоа, законот донекаде го ограничува практикувањето на 
верата со тоа што го ограничува поставувањето верски објекти, собирањето 
доброволни прилози и локациите на кои може да се вршат верски обреди.  
 
Уставната одредба за верска слобода е дополнително прецизирана во Законот за 
верски заедници и верски групи од 1997 година. Овој Закон ги определува 
Македонската православна црква, Исламската заедница, Римокатоличката црква, 
Еврејската заедница и Методистичката црква како верски заедници. Сите други 
регистрирани асоцијации се сметаат за верски групи.  Во 1998 и 1999 година, 
Уставниот суд исфрли неколку одредби од Законот од 1997 година, меѓу другите и 
условот за верските групи со кој тие треба да се регистрирани за вршење верски 
церемонии. Останатите одредби во практиката не се спроведуваат доследно.  
 
Законот на верските групи им налага да се регистрираат за вршење на повеќе 
различни активности. На пример, само регистрирани верски групи можат да добијат 
дозвола за изградба на црква или да поднесат барање за визи за странски граѓани што 
доаѓаат во земјата за да се занимаваат со верска дејност. Законот за врски заедници и 
за врски групи содржеше повеќе конкретни услови за регистрација на такви групи, 
но тие услови Уставниот суд ги исфрли во 1999 година. Како последица на тоа, 
настана голема конфузија околу тоа кои процедури се сè уште во сила. Со закон е 
забрането регистрирање на повеќе од една група за секоја вероисповед.  
 
На странските државјани што влегуваат во земјата со намера да вршат верска дејност 
или верски обреди законската регулатива им налага од Државната комисија за 
односи со верските заедници и со верските групи да добијат одобрение за добивање 
виза. Кога поднесуваат барање за визи, овие лица мораат пред Комисијата да 
приложат писмена покана од претставници на регистрирана верска група во земјата, 
а потоа Комисијата им издава писмено одобрение што тие го доставуваат заедно со 
барањето за виза. Одобренијата по правило се добиваа за помалку од една недела. Во 
текот на извештајниот период немаше пријави за одбивање на барања за верски визи 
на кандидати на регистрирани верски заедници или групи што ги исполнувале 
условите.    
 
Меѓутоа, една калуѓерка при Охридската архиепископија, родум од Полска, тврдеше 
дека во септември 2004 година Министерството за внатрешни работи одбило да и ја 
продолжи дозволата за престој поради нејзината поврзаност со таа група. Со оглед на 
тоа дека со закон забрането да се регистрира повеќе од една група за секоја 
конфесија, Охридската архиепископија не доби право да се регистрира, а со тоа нема 
легално право да спонзорира верски работници што се странски државјани.  

Законот за верски заедници и верски групи поставува извесни рестрикции во поглед 
на локацијата на која е дозволено да се извршуваат верски обреди. Закон овозможува 
верските церемонии и активности „да се одвиваат во цркви, во џамии и во други 
храмови, како и во градините што се дел од овие објекти, на гробишта и во други 
објекти на верската група“. Законот овозможува држење богослужба и на други 
места, под услов најмалку 15 дена претходно да се обезбеди потребната дозвола. За 
вршење верски обреди во приватни домови не е потребно да се бара дозвола или 
одобрение. Во Законот, исто така, стои дека верските активисти „не смеат да го 
нарушуваат јавниот ред и мир, и не смеат да искажуваат непочитување кон верските 
чувства и кон други права и слободи“ на други граѓани.  
 
Законите за образование го ограничува отворањето на било какви приватни основни 
училишта, вклучувајќи и парохиски училишта. Меѓутоа, не постојат никакви 
рестрикции во поглед на верската едукација што се одвива во верски објекти како 
што се цркви и џамии. Деца помали од 10 години не смеат да добиваат верска поука 
без дозвола на своите родители или старатели.   
 
Законот за верски заедници и верски групи, исто така, донекаде го ограничува 
собирањето доброволни прилози со ограничување на местата на кои се одвиваат 
верски обреди и активности. Овие законски одредби не се спроведуваат во 
практиката. 
 
Во месец мај 2005 година, по долгото одлагање, Министерството за правда излезе со 
нов предлог-закон за верски заедници и групи. Со нацрт-законот се предлага 
правосудните органи да ја преземат од Државната комисија за односи со верските 
заедници одговорноста за регистрирање верски групи. До крајот на овој извештаен 
период Парламентот немаше преземено акција во врска со оваа легислатива.    
 
Ограничувања на верската слобода 
 
Владината политика и практика придонесоа кон генерално слободно практикување 
на вероисповедта; меѓутоа, врз групата позната под името Охридска архиепископија 
и натаму се применуваа рестрикции што произлегуваат од Законот за верски 
заедници и верски групи. Оваа расколничка група, предводена од Зоран 
Вранишковски, од Македонската православна црква расчинетиот епископ Јован, е 
призната од Српската православна црква, а таа не ја признава самопрогласената 
автокефалност (црковна независност што не е призната од страна на други 
православни цркви) на Македонската православна црква.   
 
Во месеци ноември 2004 година, Државната комисија за односи со верските 
заедници го отфрли барањето на Охридската архиепископија да биде регистрирана 
како верска група. За тоа беа наведени повеќе основи, воопшто не се спомена дека 
законот дозволува регистрирање само на една група за секоја вероисповед, а беше 
наведено образложение дека православната архиепископија што го носи името 
Охридска недоволно се разликува од Македонската православна црква. Слични 

образложенија беа дадени при одбивањето на барањето за регистрација што во текот 
на извештајниот период ги поднесоа две мали христијански групи што се нарекуваат 
„Црква на Христос“ и „Дом за средби на христијани“. Жалбата на Охридската 
архиепископија до Врховниот суд, што уследи по две безуспешни административни 
поплаки, сè уште се разгледуваше во месец јуни 2005 година.  
 
Претставници на Охридската архиепископија изјавија дека, наводно, на 1 мај 2005 
година, полицијата прекинала велигденска богослужба што се одржувала во една 
приватна куќа, кога полицајците влегле без налог и им ги побарале на увид личните 
карти на верниците. Не можеше да се обезбеди независна потврда на оваа пријава. 
Тие, исто така, тврдеа дека, наводно, во јануари, во полициската станица во Прилеп 
биле приведени најмалку двајца нивни следбеници и дека биле испрашувани во 
врска со нивната поддршка за оваа група. Поплаки за инцидентот во Прилеп биле 
поднесени до Единицата за професионални стандарди на Министерството за 
внатрешни работи, која спровела истрага во врска со случајот. Исто така, групата 
тврдела дека свештеници на Македонската православна црква и полицајци ги 
посетиле и ги испитувале 30-те семејства што го поддржале барањето на групата за 
регистрација.   
 
Во месец јуни 2004 година, Зоран Вранишковски, сега признат како Охридски 
архиепископ од страна на Српската православна црква, во Битолскиот суд беше 
прогласен за виновен за извршени кривични дела и во август беше осуден на 
затворска казна во траење од 18 месеци. На 24 јуни 2005 година, Битолскиот 
апелационен суд ја потврди пресудата и казната. Според обвинението, со своите 
богослужби, како и со наводното објавување и дистрибуција од негова страна на 
верски календар со текст што припадниците на Македонската православна црква го 
сметаат за навредлив, тој го прекршил законот со „поттикнување верска и 
национална омраза“. Во текстот на календарот Македонската православна црква се 
нарекува „последно упориште на комунизмот“, а нејзините верници се наречени 
„еретици“.  Тој /З.Вранишковски/ призна дека го напишал текстот, но не и дека го 
објавил и го дистрибуирал календарот. Организацијата за безбедност и соработка во 
Европа (ОБСЕ) го надгледуваше судењето, но не објави јавен коментар во врска со 
пресудата. Исто така, тој /З.Вранишковски/ беше осуден и за проневера на фондови 
на Македонската православна црква.   
 
Во февруари 2004 година, домот на Вранишковски бил вандализиран, а непознати 
натрапници на неколку присутни калуѓерки сосила им ја исекле косата. Тој 
/Вранишковски/ тврдеше дека напаѓачите биле државни агенти, но имаше и 
шпекулации дека нападот го инсценирале негови следбеници со цел да предизвикаат 
сомилост на меѓународната јавност.   
 
Тој /Вранишковски/ беше уапсен и притворен 5 дена и во 2003 година под обвинение 
за недозволено влегување на туѓ имот и за нарушување на мирот. Тој се обидел да ја 
крсти својата внука во една македонска православна црква; надлежните тврдеа дека 
оваа негова постапка претставувала недозволено влегување на туѓ имот зашто тој 

претходно бил расчинет од Македонската православна црква, а со тоа немал право на 
вршење црковен обред во таа црква.  
 
Со Законот за верски заедници и верски групи од 1997 година, на странски 
државјани експлицитно им се дозволува да вршат верски активности, но само на 
барање на регистрирано верско тело. Во текот на извештајниот период, неколку лица 
поврзани со такви групи добија работни визи како верски или друг вид работници. 
Освен тоа, во октомври 2004 година, надлежните му го одложија одобрението за 
транзитен премин за бискупот Иринеј на Српската православна црква на неговото 
патување на состанок во Грција.  
 
Црквите и џамиите често се градат без соодветни градежни дозволи; меѓутоа, 
Владата обично не презема никакви мерки против верски објекти што немаат 
соодветни градежни дозволи. Во минатото, неколку протестантски групи не успеале 
да добијат градежни дозволи за изградба на нови црковни објекти поради 
бирократски компликации што влијаат врз општо врз изградбата на нови објекти. Во 
октомври 2004 година, полицајци демолирале еден мал манастир што го граделе 
членови на Охридската архиепископија во Нижеполе, во близината на Битола. 
Адвокатот на организацијата признал дека манастирот се градел без градежна 
дозвола, но укажал на тоа дека не биле рушени други објекти во областа што исто 
така биле изградени без дозвола. До крајот на извештајниот период ОБСЕ не успеа 
да обезбеди примерок од одлуката на надлежното министерство со која се одобрува 
рушење на манастирот.  
 
Сè уште не е целосно разрешено прашањето на враќање на црковниот имот што бил 
експроприран од страна на владата на поранешна Југославија. Голем број цркви и 
џамии поседувале значителни парчиња земја или друг имот што бил експроприран 
од страна на комунистичкиот режим. Постигнат е извесен напредок во враќањето 
црковен имот што порано бил во сопственост на државата. Практично сите цркви и 
џамии се вратени во сопственост на соодветните верски заедници, што не е случај и 
со голем дел од другиот имот. Барањата за враќање или компензација за имот често 
се усложнуваат поради тоа што повеќе пати се менувале сопственици на одземениот 
имот или на него се вршеле доградби. Со оглед на крајно лимитираните финансиски 
ресурси на земјата, мала беше веројатноста на верските заедници да им биде вратен 
голем дел од експроприраниот имот.  
 
Еврејската заедница продолжи со настојувањата за да издејствува целосно враќање 
на имотот што го конфискувала Владата на поранешна Југославија. Во ноември 2004 
година, претставници на Еврејската заедница имаа средба со претставници на 
американската амбасада за да продискутираат по овие прашања. Заедницата добила 
делумна одлука за враќање на дел од спорниот имот подоцна во текот на месецот, и 
тие планираат во септември 2005 година да започнат со изградба на Меморијален 
центар на Холокаустот. Меѓутоа, до крајот на овој извештаен период, на заедницата 
не и беа вратени други парчиња имот што инаку се нејзина сопственост.  

Исламската Суфи група Бекташи покрена обвинение против Владата затоа што не ја 
ревидирала национализацијата на Арабати Баба Теќе, бекташки комплекс во Тетово, 
извршена од страна на поранешна Југославија. Исто така, Бекташите покренаа 
обвинение и против Македонската исламска заедница, чии вооружени членови во 
август 2002 година зазедоа дел од комплексот и сè уште ја држат џамијата. До крајот 
на периодот опфатен во овој извештај овие спорови сè уште не беа разрешени.  
 
Немаше пријави за лица затворени или притворени по верска основа.  
 
Присилна промена на вера 
 
Нема пријави за присилна промена на верата, вклучувајќи ги и малолетните 
американски државјани што беа киднапирани или нелегално изнесени од 
Соединетите Американски Држави, ниту пак е пријавено дека на тие граѓани не им е 
одобрено да бидат вратени во САД.  
 
Злоупотреби од страна на терористички организации 
 
Во извештајниот период немаше пријави за злоупотреби извршени од страна на 
терористички организации насочени кон конкретни вероисповеди.  
 
III дел. Општествено однесување  
 
Генерално пријателските односи меѓу вероисповедите во општеството придонесоа 
кон верската слобода, а истакнати верски лидери често се обраќаа во знак на 
поддршка кон плурализмот и верската толеранција. Меѓутоа, јавното отфрлање и 
активизмот на Охридската архиепископија и на Српската православна црква против 
независноста на Македонската православна црква предизвика гневни реакции во 
јавноста, во медиумите и во Владата. Одлуката на Српската православна црква од 26 
мај 2005 година со која просрпската Охридска архиепископија се признава како 
„единствена канонска“ православна црква во Македонија ја разгневи јавноста, која 
оваа одлука ја доживеа како на атак врз националниот идентитет на земјата. Владата 
често се ставаше на страната на Македонската /православна/ црква со применување 
на законот врз Охридската архиепископија.    
 
Верските разлики во земјата често се совпаѓаат со етничкиот идентитет. 
Поконкретно, најголемиот број муслимани се етнички Албанци. Меѓутоа, има и 
извесен број етнички Македонци што се исто така муслимани. Некои етнички 
Македонци муслимани предочуваат дека поради нивните муслимански презимиња и 
мешаните бракови државата понекогаш ги меша со етничките Албанци и со 
етничките Турци, а има и такви случаи кога нивните деца ги распоредува во 
паралелки во кои наставата се одвива на албански јазик. Меѓутоа, општествената 
дискриминација повеќе се заснова врз етнички отколку врз верски предрасуди.   
 
Имаше непотврдена пријава дека еден локален новинар бил вербално нападнат од 
страна на претставници на Македонската православна црква откако го интервјуирал 

Зоран Вранишковски, кого Српската православна црква го признава како 
архиепископ охридски. Новинарот му изјавил на претставник на /американската/ 
амбасада дека на 27 јуни 2005 година неколку црковни великодостојници 
инсистирале тој да не го емитува во програма ова интервју, во кое лидерот на 
Охридската архиепископија остро го критикува свештенството на МПЦ нарекувајќи 
ги „предавници“. Извештајот се емитуваше со задоцнување од еден ден.  
 
Во периодот опфатен со овој извештај имаше изолирани пријави на вандализам 
извршен врз црковни имоти. Во повеќето вакви инциденти се работело за вандализам 
врз православни гробишта каде што биле оштетени или искршени надгробни 
споменици. Освен тоа, во јули 2004 година беше вандализиран бекташкиот комплекс 
во Тетово, познат како Арабати Баба Теќе. Во тој инцидент едно лице на 20-годишна 
возраст беше обвинето „за сквернавење на гроб“ и за „оштетување споменици од 
културно-историско значење“.  
 
Еврејските лидери пријавија дека немало ни физички ниту вербални напади врз 
Евреи или врз нивниот имот во текот на периодот опфатен со овој извештај. 
 
Охридската православната архиепископија исто така тврдеше дека една од 
приватните капели на групата била вандализирана четири пати од јануари наваму, 
последен пат на 9 јуни 2005 година. Тие тврдеа дека наводно биле уништени верски 
артефакти и дека, како реакција на вандализмот, полицијата им советувала да не 
држат верски обреди во тој објект.  
 
IV. дел. Американската владина политика  
 
Американската влада со /македонската/ Влада дискутира за прашања од областа на 
верската слобода како дел од својата општа политика на промовирање на човековите 
права.  
 
Во текот на периодот опфатен со овој извештај, американскиот амбасадор заедно со 
други претставници на амбасадата оствари средба со лидери и претставници на 
различни верски заедници, како и со владини претставници, со цел да се разгледаат 
прашања од доменот на верската слобода и да ја изразат својата поддршка за 
владината политика на етничка и верска толеранција.  
 
Амбасадорот и другите претставници на Aмбасадаta, во тесна соработка со ОБСЕ, 
продолжија да го следат развојот на ситуацијата со Охридската православна 
архиепископија. Амбасадорот и други претставници на Aмбасадаta на оваа тема 
разговараа со претседателот, со премиерот и со црковни великодостојници. Во сите 
овие случаи, /американската/ амбасада се залагаше за почитување на верската 
слобода и за владеење на правото, како и за умерен тон во меѓусебната комуникација 
на двете страни.  
 
Во декември 2004 година официјални претставници na SAD се сретнаа со 
припадници на еврејската заедница за да разговараат за нивната загриженост во 

врска со одолговлекувањето на враќањето на имотот што му беше даден на Фондот 
за еврејскиот Холокауст во Македонија, што потоа тие на средбите што следуваа им 
го предочија и на претставници на власта. До јануари 2005 година во фондот беше 
вратен доволен имот за да може да започне изградбата на Меморијалниот центар на 
Холокаустот во поранешниот еврејски кварт во Скопје.  
 
Исто така, претставници на Aмбасадаta учествуваа и во настани што беа 
организирани со цел зајакнување на верската толеранција, меѓу кои и семинарот за 
верска толеранција што во една муслиманска академија во близината на Скопје го 
водеше еден Евреин, предавач од Америка, како и предавањето на еден угледен 
предавач муслиман. Освен тоа, амбасадорот беше домаќин на ифтар ve~era во знак 
на одбележување на празникот Рамазан со цел унапредување на разбирањето и 
соработката со исламската заедница. 
 
Објавено на 8 ноември 2005 година 


